
МУСТАҚИЛ ФИКРЛАШ МАДАНИЯТИ ШАХС ТОМОНИДАН БИЛИМЛАРНИ ЭГАЛЛАНИШИ ВА ЖАРАЁННИНГ ҲОЗИРГИ ЗАМОН ТАЛҚИНЛАРИ КОНТЕКСТИДА БАҲОЛАШ 
Касбий таълим тизимида бўлажак мутахассислар мустақил фикрлаш маданиятининг самарали ривожланиш жараёнига доир шарт-шароитлар қуйидагилардан иборат:

· ижтимоий-психологик адаптация (талабаларнинг жамоага – ўқув гуруҳи, курси, факультетга мослашуви ва улар билан ўзаро муносабати);

· шахснинг билиш ва эмоционал-иродавий доираларининг ривожланиши (фикрий фаолиятнинг, атроф-борлиқ ва ижтимоий муҳит таъсирларини эмоционал-иродавий қабул қилишнинг мураккаблашуви);

· шахснинг йўналганлиги (эҳтиёжлар, мотивлар, дунёқараш, шахс ҳаёти ва фаолият мақсадлари), характер ва қобилиятларининг ривожланиши;

· шахс фаолиятининг мақсад қўйиш қобилияти, жараёнлар ва усулларни ишлаб чиқиш, амалларни режалаштириш, мотив ва мақсад орасидаги муносабатни ўз ихтиёрига кўра ўрнатиш, ўз-ўзини назорат қилиш ва ўзлаштириш кабиларда намоён бўладиган психологик тузилмасининг ривожланиши.

 Мустақил фикрлаш маданияти тушунчасининг тарихан бойиб боришини олимлар шахс ва жамият ривожланишига мос бешта асосий босқич билан боғлаб кўрсатадилар: ибтидоий, қадимги (ёки антик), ўрта асрлар, янги тарих ва ҳозирги замон.

Дастлаб шахснинг фикрлаш схемаси оламнинг умумий яралиш манзарасида берилар эди. Ибтидоий жамиятда фикр шахснинг хулқи, қабиланинг турмуш тарзига мувофиқ равишда афсонавий кўринишда намоён бўлган.

Замонавий таълим тамойилларида эса таълимнинг аниқ, тарихий тажрибага таянувчи меъёрий асослари ўз ифодасини топган. Таълим тамойилларини билиш ўқув жараёнини унинг қонуниятлари асосида ташкил этиш, мақсадларини асосли равишда белгилаш ва ўқув материалининг мазмунини танлаб олиш, мақсадга мувофиқ таълим шакли ва методларини танлаш имконини беради [34; 45].

Яна шуни ҳам таъкидлаш ўринлики, мустақил фикрлаш маданияти тушунчаси замирида мустақил фикрлаш кўникмаси тушунчасидан фарқли ўлароқ, инсонга хос бўлган тафаккурнинг мазмундорлиги, фаоллиги, танқидийлиги, рационаллиги, оригиналлиги, мустақиллиги фикрнинг эластиклиги сингари хусусиятлар ётади. МФМнинг бу каби сифатларини қуйидагича шарҳлаш мумкин: 

· инсон тафаккурининг мазмундорлиги шахснинг муаммо моҳиятига кириб бориши, асосий ва иккинчи даражали масалани ажрата билиш қобилиятида намоён бўлади;

· фикрнинг эластиклиги (мослашувчанлиги) шахснинг ўз фикрлаш фаолиятида бир усулдан иккинчисига осон ўтиши, яъни фаолият усулини мақсадга мувофиқ тарзда ўзгартира олиш қобилиятида назарга ташланади;

· тафаккурнинг фаоллиги муаммони ҳал этишга қаратилган тиришқоқликнинг мавжудлигида кўринади;

· фикрлаш жараёнининг танқидийлиги муаммони ҳал этишда фаолият усулининг тўғри танланганлиги, фаолиятни бошқара билиш ҳамда унда меъёрни сақлаш ва эришилган натижанинг қанчалик тўғрилигида кўзга ташланади; 

· рационал фикрлаш, турли усулларни таққослаш қобилияти муаммони ҳал этишда кам вақт сарфлаб кўп самара берадиган усулларни топа олишида намоён бўлади;

· оригинал фикрлаш қобилияти қўйилган муаммони мутлақо янги усуллардан фойдаланган ҳолда ҳал этишдадир. У кўпинча фикрлашнинг теранлиги натижасида намоён бўлади;

· фикрлашнинг мустақиллиги муаммонинг ечимини ўзгалар ёрдамисиз мустақил, топа олиш, фаолиятнинг оралиқ ва охирги натижаларини кўра билишда, фикр-мулоҳазаларнинг мустақил, эркин ва асослилигида ифодаланади.

З.И.Калмикова инсон тафаккурининг самарадорлиги тушунчаси замирига фикрдаги теранлик, қатъийлик, қарама-қаршиликларни сезиш каби хусусиятларни ҳам киритади
 [66]. 

Мустақил фикрлаш маданияти тушунчасида “маданият” сўзининг ҳам ўз юки бор. Маданият – арабча мадина (шаҳар) сўзидан келиб чиққан. Араблар кишилар ҳаётини икки турга бўлишган ва улардан биринчисини бадавий ёки саҳройи турмуш; иккинчисини маданий турмуш деб атаганлар. Бадавийлик кўчманчи ҳолда дашту саҳроларда яшовчи халқларга, маданийлик – шаҳарда ўтроқ ҳолда яшаб ўзига хос турмуш тарзига эга бўлган халқларга нисбатан ишлатилган. Маданият жамият инсон ижодий куч ва қобилиятлари тарихий тараққиётининг муайян даражасидир. Кишилар ҳаёти ва фаолиятининг турли кўринишларида, шунингдек, улар яратадиган моддий ва маънавий бойликларда ифодаланади. 

Ўрта аср маданиятининг буюк намоёндалари Беруний, Ибн Сино ва бошқалар шаҳар турмуш тарзини жамоанинг етуклик шакли сифатида талқин қилганлар. Масалан, Форобий фикрича, ҳар бир инсон ўз табиатига кўра, “олий даражадаги етукликка интилади,” бундай етукликка фақат шаҳар жамоаси орқалигина эришиш мумкин. Унинг таъкидлашича, “маданий жамият ва маданий шаҳар шундай бўладики, бу мамлакатда ҳар бир одам касб-ҳунарда озод, ҳамма баб-баробардир, кишилар ўртасида фарқ бўлмайди, ҳар ким ўзи истаган ёки танлаган касб-ҳунар билан шуғулланади. Одамлар чин маъноси билан озод яшайдилар”, – деб таъкидлаб ўтган.
.
 Европада маданият дейилганда, дастлаб инсоннинг табиатга кўрсатадиган таъсири, шунингдек, инсонга таълим-тарбия бериш тушунилган (лотинча cultura — ерни ишлаш, парваришлаш; рус тилидаги “культура” сўзи ҳам шундан олинган)
.

Шахснинг мустақил фикрлаш маданияти фалсафада, биринчи навбатда, билиш қонунлари ва тамойиллари ҳақидаги билим сифатида, англанади, яъни фикр жараёнини субъектнинг билиш мантиқи ва методологияси ташкил этади.

Мустақил фикрлаш маданиятини файласуфлар кенг маънода шахснинг фикрлаши ва муайян тасаввурларни ўз ичига оладиган яхлит тизимдан иборат қобилиятларнинг ривожланиш даражаси сифатида тушунадилар. Амалиётда мустақил фикрлаш маданиятига оламни ҳар томонлама, чуқур ва шу билан бирга яна ҳам аниқроқ акс эттиришга ёрдам берадиган фикрлаш усулларини эгаллаш орқали эришилади. Мустақил фикрлаш маданияти, тор маънода “...бу назарий мустақил фикрлаш қобилияти ёки тушунчалар билан иш кўриш санъатидир”
.

Маданиятшунослик нуқтаи назаридан, мустақил фикрлаш маданияти феномени шахснинг ўзини-ўзи ривожлантириши учун индивидуал мустақил фикрлаш қобилияти ва фикрнинг индивид ҳамда жамият тажрибасида қарор топган шакллари ва қоидаларидан ташқарига чиқиш уқуви деб таърифланади
.

Мустақил фикрлаш маданияти шахс томонидан ҳар қандай билимларни эгалланиши ва жараённинг ҳозирги замон талқинлари контекстида баҳолаш малакасини ҳам қамраб олади. Бунда шахснинг фикрлаш фаолияти қўйилган масалаларни ҳал этиш усулларини кўриб чиқиш ва таҳлил қилишга йўналтирилган бўлади. У тарихий манбалар ахборотини таҳлил қилиш ва умумлаштиришни, ҳодисаларни қайта тиклаш ва англашга доир тасаввурни ҳамда уларга нисбатан ўз муносабатини асослашни назарда тутади.

Мустақил фикрлаш маданиятини ривожлантиришнинг энг муҳим назарияларидан бири “коммуникативлик модели” мавқеига асосланган моделдир. Унга кўра, шахс ўз фикрини коммуникатив алоқаларни амалга оширишга қаратади. Бу эса билиш жараёнида онг ривожланиши ва ижтимоий-маданий амалиётнинг янги даражага кўтарилишига имкон беради.

Жамиятнинг илмий-техник ва ижтимоий ривожланишида ахборот ва ахборот технологиялари алоҳида аҳамият касб этади. Айни шу ахборот инқилоби ҳар қандай хавфни, шу жумладан, шахс руҳияти ва жисми устидаги хавфни бартараф этиши лозим. 

Шундай қилиб, мустақил фикрлаш маданияти феномени тушунчасига асосий ижтимоий-фалсафий ёндашувлар фақат назарий-билиш жиҳати билан чеклана олмайди. Шахс мустақил фикрлаш маданиятини ривожлантириш гуманитар, ижтимоий-маданий, тарихий, психологик-педагогик тавсифларини таҳлил қилишни талаб этади.

Шахснинг мустақил фикрлаш маданияти феноменининг таҳлилидан қуйидаги хулосаларга келиш мумкин:

 1.Мустақил фикрлаш маданияти шахс интеллектининг ривожи учун улкан таъсир кўрсатади. 

2.Мустақил фикрлаш маданияти ахборотлар дунёсида шахснинг ривожланиши учун янгича ёндашувга олиб келади. Мустақил фикрлаш маданияти биринчидан, билимлар ва технологияларнинг ривожланиши билан, иккинчи томондан, шахс фикрининг шунга мувофиқ тарзда интеллектуал ривожланиши орасида уйғунлик касб этиши билан аҳамиятлидир.

3. Мустақил фикрлаш маданияти қуйидаги асосий қонуниятларга бўйсунади: биринчидан, мантиқ-мулоҳазаларда, фикрда; иккинчидан, ҳаёт ва тажрибанинг асосий муаммоларни ҳал этиш, билим олиш, шахс ривожланиши учун ички рағбатлар топиш; учинчидан, фикрнинг ягоналигига эришишдаги тизимлиликка таянади.

4. Ҳозирги замон ахборотлар дунёси шахснинг объектив борлиқни билиши ва мустақил фикрлаш маданияти тегишли ахборотни олиш ҳуқуқи ва ўз фикрини билдириш ҳуқуқи билан таъмин этилган.

5. Талабаларнинг касбий таълим тизимида мустақил фикрлаши билимларни ўзлаштириши жараёнида ўз аксини топади. 

6. Мустақил фикрлаш маданияти шахснинг ақлий фаолияти мантиқ қонунлари ва талабларига қанчалик мослигига боғлиқ бўлиб, назарий тушунчаларни ўзлаштиришни ўз ичига олади.

Бугунги кунда таълим сифатини ошириш, олий таълим муассасаларида таҳсил олаётган талабаларнинг амалий фаолиятларини самарали ташкил этиш муаммоси, мустақил фикрлаш маданиятини ривожланиш масаласи билан чамбарчас боғлиқдир.

Мустақил фикрлаш маданиятини ривожлантиришнинг энг муҳим шартларидан бири “коммуникативлик модели” мавқеига асосланган моделдир. Унга кўра, шахс ўз фикрини коммуникатив алоқаларни амалга оширишга қаратади. Бу эса билиш жараёнида онгнинг янада ривожланиши ва ижтимоий-маданий амалиётнинг янги даражага кўтарилишига имкон беради.

Илмий-техник ва ижтимоий ривожланиш даврида ахборот ва ахборот технологиялари алоҳида аҳамият касб этади. 

Замонавий таълим сифатини ошириш, олий таълим муассасаларида таҳсил олаётган талабаларнинг ўқув-билув фаолиятини самарали ташкил этиш муаммоси, замонавий ўқитиш усулларидан кенг фойдаланган ҳолда бўлажак ўқитувчиларда мустақил фикрлаш маданиятини қарор топдиришга эришиш масаласи давр талабидир. Олий ўқув юртлари таълим тизимидаги дидактик жараён ана шу талаблар асосида йўлга қўйилгандагина, келгусида етук педагог кадрларни тайёрлаш мумкин бўлади.

